
11

S'avvixinava l'ôa zà stabilia

Da-a voentæ irrevocabile do Çê,

Che se doveiva vedde insemme unia

Ne-a fede, ne-ô commercio e ne-i mestê

A gran famiggia umana disunia

Ancon da tanti secoli inderrê

In atre due vastiscime famigge

Da abissi d’ægue e da miggiæa de migge.


12

A-a grand’opera eletto i ægue esteise

Do mâ chi è in faccia do famoso Atlante

O l'affrontava ô primmo Eroe Zeneise;

E avanzandose intrepido e costante

A-a ciù sûblime e ardia de umane impreise,

De scoverte terrene ä ciù importante,

Sommo ammiraglio, geografo profondo

O navegava verso un nêuvo mondo.


13

In mezo a un mâ vastiscimo e temûo

Lê ô s’avanzava coraggiosamente,

De trovâ ne-i so calcoli segûo

I confin dell’Oceano all'occidente,

E un paise poco o ninte conosciûo,

E poi tornâ da-a parte dell'Oriente,

Con fâ pe-ô primmo e di mainæ ô ciù ardio

E fortûnôu do Globo tutto ô gio.


14

Ean compagni e parteçipi do grave

Reizego e nobiliscimo travaggio

Træ squaddre appeña in atrettante nave,

Pe-a ciù gran spedizion scarso equipaggio;

Ma e ciù scelte da Spagna e tutte brave

Pe forza, pe ardimento e pe coraggio;

Ma da diverso spirito animæ,

Chi onô çercava, chi öu, chi novitæ.

